http://www.berria.info/testua_ikusi.php?saila=harian&data=2008-05-08&orria=003&kont=004
2008-05-08



508 hitz

Eskubidea lege bihurtzeko tenorea 

Frantziako Parlamentuko osoko bilkurak hizkuntza gutxituei buruz egindako eztabaida sentimendu bikoitzarekin ikusi du euskalgintzak: ilusioz, batetik; zuhurtzia eta mesfidantzaz, bestetik. 

Aitor Renteria 

Baiona 

Frantziak mendeetan saihestu, baztertu eta zanpatu duen gomita izan zen protagonista atzo Frantziako Parlamentuko osoko bilkuran. Lehen aldiz historian, Frantziako Parlamentuak hizkuntza gutxituen lege esparrua zehazteko eztabaida ofiziala abiatu zuen. Estatuko puntu kardinal guztietatik begiak Parisera beha zeuden, Nicolas Sarkozy lehendakariak hitzemandako legearen nondik norakoei igarri gosez. 

Ipar Euskal Herrian egindako zin beroak Parisera heldu orduko hoztu izan dira orain artean. Ofizialtasunik ez duela emanen erran zuen Sarkozyk, baina iragarri zuen hizkuntza gutxituei estatus duina emanen ziela. Parlamentuak batzorde bat osatu behar du, 2009an lege egitasmo bat aurkeztuko diona. 

Euskalgintzaren burmuinetan sentipen bikoitza eragin du eztabaidak. Batetik, ilusioa, lehen aldia delako. Baina esperientziak zuhurtzia aholkatzen du. «Frantziako bosgarren errepublikan 52 saio egin dira hizkuntza gutxituei zor zaien ezagutza emateko, baina batek ere ez du gainditu lege bihurtzeko harresia», erran du Thierry Delobelek, Ikas Biko presidenteak. 

Aldiz, lege babesik ezak eragiten dituen trabak egunerokoan eta arlo guztietan dituzte euskalgintzako eragileek. Hezkuntza arloan, adibidez, Frantziak ez du onartzen murgiltze eredurik. Adibide hurbilagoak jartzeko, euskararen aldeko ele ederrak ditu Jean Grenet Baionako auzapezak, baina «hiriko» traba edo ezinak argudiatzen ditu Herri Urratseko banderolak jartzea debekatzeko edo Bertsolarien Lagunei bertso saio bat egiteko lokalik ez duela erraterakoan. Gauza bera gertatzen da herriko komunikazioa frantses hutsez egiten duelarik, «denek ulertzen» dutela argudiatzen baitu. 

Errepublika den heinetik, Frantziak herritar guztien eskubideak bermatu behar dituela nabarmendu du Delobelek, horien artean hizkuntzen arteko berdintasunarena. 

Jakes Bortairu Euskal Konfederazioko ordezkariaren iritziz, Parlamentuan hizkuntza gutxituei buruzko eztabaida egitea berez da baikorra. Hori baieztatzeko, horrelako eztabaida bat egiten den lehen aldia dela azpimarratu du. Eztabaidak berak ez dio lege esparrua bermatzen euskarari, eta horregatik zuhurtzia aholkatzen du. «Frantzia ezagututa, zuhurtzia nagusitzen da, eta esperantza sortzeko hitzak baino gehiago behar da: engaiamenduak». 

Ez da Frantziaren esperientziak kezka eragiten duen puntu bakarra. Eztabaidan diputatu gutxi izan direla nabarmendu du Jakes Bortairuk. Horrek diputatuen jarrera islatzen duela adierazi du. Lenen aldiz hizkuntza gutxituen ofizialtasunaren beharra eta hizkuntza eskubideen errespetua bezalako kontzeptuak entzun dira Frantziako Parlamentuan. François Mitterrand presidente sozialistak ere zin egin zuen hizkuntza gutxituei ofizialtasuna emanen ziela, baina gero ahantzi egin zituen aurrez agindutakoak. 

Frantziako Konstituzioa aldatzea, Europako hizkuntza gutxituen ituna izenpetzea edo lege berri bat osatzea aipatu dute diputatuek, aukera gisa. Baina Bortairuk adierazi duenez, Parlamentuan hizkuntza gutxituen aldekoak ziren gehienak, eta kontrakoak ez dira oraindik mintzatu. Legeak berdintasuna berma dezake, baina menpekotasuna ere bai. 

Paxkal Indo Seaskako lehendakaria ere zuhurtzia aholkatu du. Denek bezala, eztabaida Parlamentura eramatea urrats bat dela nabarmentzen du. «Begi onez ikusten dut eztabaida, baina begi zorrotzez, oraingoz erabakirik ez dagoelako horren gibelean». 

Ofizialtasunik ezak egunerokoan eragiten dituen trabak nabarmendu ondoren, eztabaida orok zerbait uzten dutela adierazi du. «Harresian arraila bat ireki da, eta orain guri dagokigu hori zabaltzea, eta euskararentzako onuragarria bihurtzea». 

